
REPUBLIKA E SHQIPËRISË 

KOLEGJI ZGJEDHOR GJYQËSOR 

TIRANË 

 

NR. 14 REGJ.                                                                   NR. 14 VENDIMI 

DT. 20.04.2023 REGJ.   DT. 21.04.2023 VENDIMI 

 

V E N D I M 

 

“NË EMËR TË REPUBLIKËS” 

 

Kolegji Zgjedhor Gjyqësor me trup gjykues të përbërë nga: 

 

     Gjyqtare:   Edlira PETRI           (Relatore) 

     Gjyqtare:  Manjola XHAXHO  (Anëtare) 

     Gjyqtare:  Emona MUÇI            (Anëtare) 

     Gjyqtare:  Esmeralda XHILI     (Anëtare) 

     Gjyqtare:  Alma KOLGJOKA   (Anëtare) 

 

asistuar nga sekretare gjyqësore Ermelinda Nuraj, më datë 21.04.2023, në seancë gjyqësore 

me dyer të hapura, mori në shqyrtim çështjen nr. 14 Regjistri Themeltar, datë 20.04.2023 që i 

përket: 

 

PADITËS: Subjekti Zgjedhor Koaliconi “BASHKË FITOJMË”, 

i përfaqësuar nga  Z. Altin Kaziaj, i pajisur me autorizim 

nr. 146/1 prot., datë 18.04.2023. 

 

I PADITUR: Komisioni Qendror i Zgjedhjeve, i përfaqësuar nga 

Znj. Ina Osmanaj dhe Z. Erdal Mema, të pajisur me 

autorizim nr. 4051 prot., datë 21.04.2023. 

 

PERSON I INTERESUAR:  Subjekti Zgjedhor Partia Demokratike e Shqipërisë, 

përfaqësuar nga Z. Indrit Sefa, i pajisur me autorizim 

datë 22.03.2023. 

OBJEKTI: Ndryshimin e vendimit nr. 62, datë 19.04.2023 të 

Komisionit të Ankimimeve dhe Sanksioneve, duke 

vendosur:  

Ndryshimin e vendimeve nr. 360 dhe nr. 363 të 

Komisionerit Shtetëror të Zgjedhjeve, datë 15.04.2023, 

duke ndryshuar përmbajtjen e fletës së votimit për 

kandidatët për kryetar të Bashkisë Tiranë, si dhe për 60 

bashkitë e tjera në vend dhe heqjen e logos së partive 

dhe/ose të koalicioneve, nga përmbajtja e fletës së 

votimit për kandidatët për kryetar bashkie. 

  

BAZA LIGJORE: Neni 6, paragrafi 1, i Konventës Evropiane të të Drejtave 

të Njeriut; nenet 4, pika 1, 9, 45, 46 e vijues të 

Kushtetutës së Shqipërisë; nenet 63, 64, 65, 98, 139, 145 

e vijues të Kodit Zgjedhor. 

 

Në përfundim të gjykimit të çështjes palët pjesëmarrëse në proces kërkuan :  - Pala paditëse, 

subjekti zgjedhor Koalicioni “Bashkë Fitojmë” : Pranimin e padisë sipas objektit;  - Pala e 

paditur, Komisioni Qendror i Zgjedhjeve : Rrëzimin e kërkesë padisë dhe lënien në fuqi të 

vendimit nr. 62, datë 19.04.2023 të Komisionit të Ankimimeve dhe Sanksioneve;  - Personi i 

interesuar, subjekti zgjedhor Partia Demokratike e Shqipërisë : Rrëzimin e kërkesë padisë. 

 

Kolegji Zgjedhor Gjyqësor pasi dëgjoi palët, mori në shqyrtim provat e paraqitura, si dhe 

shqyrtoi çështjen në tërësi 

 

V Ë R E N :  

 

I. FAKTET E ÇËSHTJES: 

 

1. Presidenti i Republikës, me Dekretin nr. 13864, datë 24.10.2022, ka caktuar datën 14 maj 

2023, si datën e zhvillimit të zgjedhjeve për organet e qeverisjes vendore në Republikën e 

Shqipërisë.  Mbi këtë bazë Komisioni Qendror i Zgjedhjeve (në vijim referuar si KQZ) ka 

organizuar procesin zgjedhor, konform rregullave që dikton Kodi Zgjedhor.  Në fazën e 

regjistrimit të subjekteve zgjedhore, u regjistrua si i tillë edhe koalicioni “Bashkë Fitojmë”, i 

cili sipas vendimit nr. 178, datë 18.03.2023 të Komisionerit Shtetëror të Zgjedhjeve (KSHZ) 

pranoi pjesëmarrjen në koalicion të Partisë së Lirisë (PL), Partisë Demokristiane të Shqipërisë” 

(PDK) dhe Partisë së Bashkimit për të Drejtat e Njeriut (PBDNJ).  Po ashtu, si subjekt zgjedhor 

është regjistruar edhe Partia Demokratike e Shqipërisë (PDSH).  Si çdo subjekt zgjedhor edhe 

të lartpërmendurit depozituan në KQZ logon identifikuese të tyre.   

 

2. Në vijim, pas regjistrimit edhe të listave të kandidatëve, KSHZ ka vijuar procedurën e përgatitjes së 

dokumentacionit zgjedhor, përfshirë konfigurimin e fletës së votimit si për listat shumë emërore për këshillat 

bashkiakë, ashtu edhe për kandidatët për kryetar bashkie.  Për këta të fundit, me vendimin nr. 360, datë 15.04.2023 

“Për miratimin e përmbajtjes së fletës së votimit për kandidatët për kryetar bashkie, Bashkia Tiranë për zgjedhjet 

për organet e qeverisjes vendore të datës 14 maj 2023”, KSHZ vendosi : 1. Miratimin e përmbajtjes së 

fletës së votimit për kandidatët për Kryetar Bashkie në zonën zgjedhore Bashkia Tiranë, për 

zgjedhjet për organet e qeverisjes vendore të datës 14 maj 2023, sipas lidhjes që i bashkëlidhet 

këtij vendimi.  ... 

 

 

 

Referuar këtij vendimi, Komisioneri Shtetëror i Zgjedhjeve ka mbajtur në vëmendje se : 

 

Komisioni Qendror i Zgjedhjeve, me vendimin nr. 290, datë 5.4.2023, ka regjistruar z. Erion 

Veliaj si kandidat për kryetar të Bashkisë Tiranë, i propozuar nga subjekti zgjedhor "Partia 

Socialiste e Shqipërisë". 

 

Komisioni Qendror i Zgjedhjeve, me vendimin nr. 291, datë 5.4.2023, ka regjistruar z. Belind 

Këlliçi si kandidat për kryetar të Bashkisë Tiranë, i propozuar nga subjekti zgjedhor Koalicioni 

"Bashkë Fitojmë".  

Komisioni Qendror i Zgjedhjeve me vendimin nr. 292, datë 5.4.2023 ka regjistruar z. Roland 

Bejko, si kandidat për kryetar të Bashkisë Tiranë, i propozuar nga subjekti zgjedhor "Partia 

Demokratike e Shqipërisë". 

 

Komisioni Qendror i Zgjedhjeve, me vendimin nr. 293, datë 5.4.2023, ka regjistruar z. Arlind 

Qori, si kandidat për kryetar të Bashkisë Tiranë, i propozuar nga subjekti zgjedhor "Lëvizja 

Bashkë". 

 

Komisioni Qendror i Zgjedhjeve, me vendimin nr. 294, datë 5.4.2023, ka regjistruar z. Marko 

Dajti, si kandidat për kryetar të Bashkisë Tiranë, i propozuar nga subjekti zgjedhor "Fronti 

Majtë". 

 

Komisioni Qendror i Zgjedhjeve, me vendimin nr. 295, datë 5.4.2023, ka regjistruar znj. Lajla 

Pernaska, si kandidat për kryetar të Bashkisë Tiranë, i propozuar nga subjekti zgjedhor "Partia 

Drejtësi, Integrim dhe Unitet". 

 

3. Në vijim, Komisioneri Shtetëror i Zgjedhjeve, me vendimin nr. 363, datë 15.04.2023 “Për 

miratimin e përmbajtjes së fletës së votimit për kandidatët për kryetar bashkie në 60 bashki, 

për zgjedhjet për organet e qeverisjes vendore të datës 14 maj 2023”, vendosi : “1. Miratimin 

e përmbajtjes së fletës së votimit për kandidatët për kryetar bashkie në 60 bashki, për zgjedhjet 

për organet e qeverisjes vendore të datës 14 maj 2023, sipas lidhjes që i bashkëlidhet këtij 

vendimi.  ...” 

 

Referuar këtij vendimi, Komisioneri Shtetëror i Zgjedhjeve ka mbajtur në vëmendje se : 

 

Partitë politike depozituan respektivisht në KQZ marrëveshjet e tyre dhe KQZ, me vendimet 

përkatëse, ka miratuar regjistrimin si subjekte zgjedhore për zgjedhjet për organet e qeverisjes 

vendore të datës 14 maj 2023. 

 

Brenda afatit të përcaktuar në nenin 67, pika 1 dhe pika 2 të Kodit Zgjedhor, subjektet 

zgjedhore kanë depozituar listat shumemërore të kandidatëve për kryetar bashkie, për 

zgjedhjet për organet e qeverisjes vendore të datës 14 maj 2023. 

 

Në përfundim të procesit të hedhjes së shortit të kandidatëve për kryetar bashkie në 60 bashki, 

KQZ, në mbështetje të nenit 98, pika 3 dhe 4, duhet të miratojë përmbajtjen e fletës së votimit 

për subjektet zgjedhore që garojnë në zgjedhjet për organet e qeverisjes vendore të datës 

14.05.2023. 

Në mbledhjen e datës 13.4.2023, KQZ organizoi shortin sipas procedurave të përcaktuara në 

vendimin nr. 8, datë 23.2.2023, të Komisionit Rregullator "Për procedurën e hedhjes së shortit 

për përcaktimin e renditjes së subjekteve zgjedhore dhe kandidatëve në fletët e votimit, në 

zgjedhjet për organet e qeverisjes vendore", të ndryshuar. 

 

Renditja në fletën e votimit për kandidatët për kryetar bashkie, do të bëhet sipas numrit rendor 

të dalë nga rezultati i shortit, sipas materialit bashkëlidhur këtij vendimi. 

 

4. Kundër vendimeve të mësipërme të KSHZ-së, subjekti zgjedhor koalicioni “Bashkë 

Fitojmë” paraqiti ankimin nr. 51, datë 18.04.2023 në Komisionin e Ankimeve dhe Sanksioneve 

(KAS), duke kërkuar shfuqizimin e tyre dhe “Ndryshimin e përmbajtjes së fletës së votimit për 

kandidatët për kryetar bashkie në 61 bashkitë e vendit, për zgjedhjet për organet e qeverisjes 

vendore të datës 14 Maj 2023, duke hequr Logon e Partive dhe/ose të Koalicioneve, nga 

përmbajtja e fletës së votimit për Kandidatët për Kryetar Bashkie”.  Ankuesi pretendoi se fleta 

e votimit për kandidatin për kryetar bashkie nuk duhet të përmbante logon e subjektit zgjedhor, 

që e ka propozuar, duke parashtruar se :  

 

- Komisioneri Shtetëror i Zgjedhjeve ka anashkaluar kërkesat e bëra në seancën publike 

të datës 15.04.2023.  

- Në referim të përmbajtjes së nenit 98 të Kodit Zgjedhor, në pikë 3 të tij, nuk 

parashikohet që Fleta e Votimit të ketë logon e koalicionit, si dhe duke marrë shkas nga 

praktika e ndjekur deri më tani për zgjedhjet e tjera të organizuara nga KQZ, por edhe 

duke patur parasysh kërkesën e Koalicionit ‘Bashkë Fitojmë’, rezulton se Komisioneri 

Shtetëror i Zgjedhjeve ka shkelur Kodin Zgjedhor. 

 

4.1 Në procesin për shqyrtimin e këtij ankimi, rezulton të ketë marrë pjesë si subjekt i interesuar 

edhe subjekti zgjedhor Partia Demokratike e Shqipërisë, përfaqësuesi i së cilës kërkoi të lihej 

në fuqi vendimi i KSHZ-së. 

 

5. Komisioni i Ankimimeve dhe Sanksioneve, në përfundim të shqyrtimit të ankimit, me 

vendim nr. 62, datë 19.04.2023 vendosi :  “1. Rrëzimin e kërkesës ankimore të paraqitur nga 

koalicioni “Bashkë Fitojmë”.  /  2. Lënien në fuqi të vendimit nr. 360, datë 15.04.2023 dhe 

vendimit nr. 363, datë 15.04.2023 të Komisionerit Shtetëror të Zgjedhjeve.  ...” 

 

5.1  Sipas vendimit të mësipërm, KAS arsyeton se : 

 

-        KAS-i çmon se pika 3 e nenit 98 të Kodit Zgjedhor që parashikon se “Emrat e subjekteve 

zgjedhore vendosen në fletën e votimit, sipas rendit të përcaktuar në mënyrë të rastësishme nga 

shorti. Përbri emrit të partisë vendoset sigla, shkronja nistore dhe emri i kryetarit të partisë. 

Çdo subjekti që renditet në fletën e votimit i korrespondon hapësira përkatëse për shënimin e 

votës nga zgjedhësi” është e vlefshme për të gjitha llojet e zgjedhjeve dhe për të gjitha llojet e 

fletëve të votimit. Elementët e përcaktuar në fjalinë e dytë të kësaj pike janë të detyrueshme për 

t’u përfshirë në fletën e votimit dhe Komisioneri nuk ka hapësirë diskreciale në zbatimin e kësaj 

fjalie. Nëse ligjvënësi do kishte pasur për qëllim që për zgjedhjet e qeverisjes vendore të 

përcaktonte elemente të ndryshme në secilën prej fletëve (një për kryetarin e njësisë së 

qeverisjes vendore dhe një për këshillin e bashkisë), atëherë do të bënte parashikime konkrete 

për to, siç ka bërë në rastin e nenit 97 pikat 2  dhe 3/1  apo në rastin e nenit 98 pika 4 . Sipas 

arsyetimit të mësipërm kuptojmë se elementet e parashikuar në nenin 98 pika 3 të K. Zgjedhor, 

janë të detyrueshëm për secilën nga fletat e votimit për organet e qeverisjes vendore. 

- Megjithatë, edhe sikur të arsyetonim që elementi i siglës së subjektit zgjedhor nuk është 

i detyrueshëm për t’u pasqyruar në fletën e votimit për kryetarin e qeverisjes vendore, ky 

argument është i pamjaftueshëm për KAS që të ndryshojë vendimet e Komisionerit Shtetëror të 

Zgjedhjeve objekt ankimimi, pasi në këtë mënyrë do të cënonte parimin e ushtrimit të ligjshëm 

të diskrecionit. 

- Ajo se çka mund të analizonte KAS në rastin objekt shqyrtimi administrativ, ishte vetëm 

kontrolli nëse fleta e votimit e miratuar nga Komisioneri kishte të meta formale dhe pala 

ankimuese dështoi të argumentonte dhe aq më pak të provonte se fletët e votimit objekt 

shqyrtimi administrativ kishin të meta formale në kundërshtim me parashikimet në K. Zgjedhor. 

- Këtu vlen të theksojmë edhe arsyetimin e Kolegjit Zgjedhor në vendimin nr. 5, datë 

04.04.2021 ku ka arsyetuar: “18. Sa i përket pretendimeve të paditësit në lidhje me 

paligjshmërinë e vendimit nr.19, datë 3.4.2021 të KAS për ndryshimin e vendimit nr.198, datë 

1.4.2021 të KSHZ në lidhje me fletën e votimit, Kolegji e gjen me vend të theksojë paraprakisht 

se kompetenca lëndore dhe funksionale e Kolegjit, nuk shtrihet në vlerësimin subjektiv të 

gjykimeve dhe vlerësimeve diskrecionale të KSHZ, të cilat nuk provohet se dëmtojnë procesin 

zgjedhor. KSHZ-së i është ngarkuar detyra e menaxhimit konkret të procesit zgjedhor, nga 

pikëpamja administrative dhe për rrjedhojë ai në ushtrimin e detyrës së tij, ka përgjegjësinë të 

marrë edhe vendime me karakter diskrecionar. Në nenin 12(3) të Kodit Zgjedhor është 

parashikuar se: “[k]omisioneri Shtetëror i Zgjedhjeve (Komisioneri) është organ monokratik, 

që ushtron kompetencat ekzekutive, drejton administratën e KQZ-së dhe përfaqëson KQZ-në 

në marrëdhëniet me të tretët.” Ndaj është krejt e natyrshme që gjatë ushtrimit të kompetencave 

ekzekutive, Komisioneri të ushtrojë një hapësirë diskrecioni, në kuptim të nenit 3(3) të Kodit të 

Procedurave Administrative i cili parashikon se: “[diskrecioni i organit publik” është e drejta 

e këtij të fundit për të ushtruar autoritet publik për të  përmbushur  një  qëllim  të  ligjshëm,  në  



7 

 

rastet  kur  ligji  parashikon  pjesërisht  modalitetet  për  të  arritur këtë, duke i dhënë hapësirë 

vlerësimi zgjedhjeve të organit publik.” Si rregull Kolegji nuk mund të rrëzojë vlerësimet e 

KSHZ-së bazuar vetëm në hamendësime apo vlerësime subjektive të ndryshme të të njëjtave 

fakte, pa pasur të paraqitura prova konkrete që nxjerrin në pah shkelje ligjore të vendimeve të 

KSHZ-së. Natyrisht që fletët e votimit janë provë në vetvete për zgjedhjen e bërë nga KSHZ 

dhe KAS e Kolegji mund t’i vlerësojnë ato vetëm në drejtim të evidentimit të shkeljeve 

potenciale ligjore, për të cilat janë ankuar palët, e që ndikojnë rëndë në procesin zgjedhor. 

-   Sigla e subjektit përbri emrit të kandidatit përkatës në votimin për kryetarin e bashkisë është 

informacion i rëndësishëm për zgjedhësit. Lidhja midis subjektit zgjedhor dhe kandidatit të vet 

evidentohet edhe nga elementët e tjerë dallues, emri i subjektit zgjedhor dhe shkronjat e tij 

nistore, por sigla e bën përkatësinë më të dallueshme. Këtë gjë e konfirmon edhe ankuesi 

nëpërmjet kërkesës së tij. Qëllimi i kërkesës për heqjen e siglës, i deklaruar në seancë, është 

që të dobësohet lidhja e kandidatit me subjektin zgjedhor propozues. Ky qëllim vjen në 

kundërshtim me interesin më të lartë të zgjedhësit, prandaj kërkesa nuk mund të konsiderohet 

e ligjshme nga KAS-i. 

-   Argumenti i dytë i ankuesit në seancë ishte se prania e siglës në fletën e votimit konfondon 

zgjedhësit, pasi sigla e përafron votimin e mazhoritarit me atë të proporcionalit. Zgjedhësit 

nuk votojnë kandidatin, por votojnë më tepër subjektin zgjedhor që e mbështet. Ky argument, 

sikurse ka theksuar Kolegji Zgjedhor Gjyqësor me vendimin e tij nr. 5, datë 04.04.2021, ka 

nevojë të provohet që të mund të pranohet si i faktuar. Gjithsesi, fakti që në votimin për këshillin 

bashkiak marrin pjesë, si rregull, një numër i lartë subjektesh, kurse në votimin për kryetarin 

e bashkisë ky numër është i reduktuar, mund të konsiderohet si element që i dallon mjaftueshëm 

dy fletët e votimit dhe dy votimet nga njeri tjetri. 

 

PRETENDIMET E PALËS PADITËSE DHE PRAPËSIMET E TË PADITURIT 

 

6. Subjekti zgjedhor koalicioni “Bashkë Fitojmë”, duke mos u dakordësuar me vendimin e 

KAS, si dhe duke pretenduar paligjshmërinë e tij dhe të vendimeve të KSHZ-së, ngriti para 

Kolegjit Zgjedhor Gjyqësor me padinë objekt gjykimi duke parashtruar këto pretendime :  

 

6.1 KAS me vendimmarrjen e tij ka gabuar duke keqinterpretuar ligjin, përkatësisht nenet 64, 

65, 66, 98 e vijues të Kodit Zgjedhor. Të gjitha faktet, indiciet dhe provat, provojnë në mënyrë 

të qartë dhe të pakundërshtueshme se vendimi i Komisionerit, por edhe vendimi i KAS objekt 

padie, vijnë në kundërshtim me kuadrin ligjor, frymën dhe gërmën e ligjit, por edhe praktiken 

e deritanishme të ndjekur nga KQZ. 

6.2 Në zgjedhjet vendore ka dy fletë votimi.  Në fletën e parë listohen kandidatët për kryetar 

bashkie, ndërsa në fletën e dytë të votimit listohen subjektet zgjedhore, të cilat garojnë në një 

sistem proporcional, për anëtarët e këshillave bashkiakë.  Në fletën e dytë të votimit është e 

qartë se vendoset sigla/logo e subjektit politik, sepse votuesit zgjedhin t’i besojnë 

partisë/koalicionit me votën e tyre, duke shprehur kështu aprovimin e tyre politik në mënyrë 

indirekte edhe për listën e kandidatëve të propozuar për këshilltarë bashkiak.  Krejt e kundërta 

ndodh me fletën nr. 1 të votimit, atë për kandidat për Kryetar Bashkie.  Në lidhje me këtë 

zgjedhje, qytetarët me votën tyre direkte, zgjedhin një individ në radhë të parë, duke i dhënë 

atij votën drejtpërdrejtë, si një besim individual që përcillet nga votuesi tek i zgjedhuri, në këtë 

rast kandidati për kryetar bashkie.   

 

6.3 Në rast se do të vendoset logo/simboli i subjektit politik përpara emrit të kandidatit politik, 

qytetarët mund të ndikohen në zgjedhjen e tyre, duke orientuar votën e tyre jo për kandidatin, 

por për subjektin politik.  Në këtë rast, do të ishte risku i lartë që votimi në të dy fletët të ishte 

proporcional dhe jo i drejtpërdrejtë, pra votë për subjektin politik, më tepër sesa votë për 

kandidatin [dihet tashmë se votat e një kandidati nuk korrespondojnë zakonisht me votat, që 

merr subjekti politik që e ka propozuar atë (fleta nr. 2 e votimit)].  Ndaj, kur bëhet fjalë për 

zgjedhje në mënyrë demokratike dhe direkte nga populli (zgjedhje universale direkte), duhet 

që zgjedhësi të lidhë besimin e tij politik drejtpërdrejtë me kandidatin, pa lënë mundësi që kjo 

zgjedhje të konfondohet me përzgjedhjen e subjektit politik, që ai përfaqëson.  Një shembull 

mjaft elokuent edhe nga vendet perëndimore është ai i Francës, ku në zgjedhjet për Kryetar 

Bashkie apo për Presidentin e Republikës, fleta e votimit nuk është veçse një fletë e bardhë me 

emrin e kandidatit dhe asnjë gjë tjetër. 

 

6.4 Një argument tjetër shtesë pse duhet hequr logoja e partive/koalicioneve nga fleta për 

kryetar bashkie, lidhet me impaktin ekologjik të zgjedhjeve dhe me reduktimin e kostove të 

procesit zgjedhor.  Dihet se printimi i afro katër milion fletëve të votimit për kryetar, do të ketë 

një kosto mjaft më të lartë nëse çdo fletë votimi do të ketë dhjetëra logo/simbole me ngjyra dhe 

dizenjo të ndryshme, sesa po këto fletë votimi të jenë më të thjeshta dhe të 

lexueshme/kuptueshme, pra duke pasur në qendër të fokusit dhe vëmendjes emrin e kandidatit 

për kryetar bashkie në 61 bashkitë e vendit. 

 

6.5 Nisur nga fakti se në nenin 98, pika 3 të Kodit Zgjedhor nuk parashikohet që Fleta e Votimit 

për kandidatët për kryetar bashkie të ketë logon e koalicionit, si dhe duke marrë shkas nga 

praktika e ndjekur deri më tani për zgjedhjet e tjera të organizuara nga KQZ, por edhe duke 

pasur parasysh kërkesën e Koalicionit ‘Bashkë Fitojmë’, kërkohet ndryshimi i vendimit nr. 62, 

datë 19.04.2023 i Komisionit të Ankimimeve dhe Sanksioneve (KAS) në Komisionin Qendror 

të Zgjedhjeve, duke vendosur: “Ndryshimin e vendimeve nr. 360 dhe 363 të KSH, datë 

15.04.2023, lidhur me përmbajtjen e fletës së votimit për kandidatët për Kryetar Bashkie, 

Bashkia Tiranë, si dhe për 60-bashkitë e tjera në vend, duke vendosur heqjen e Logos së Partive 

dhe/ose të Koalicioneve, nga përmbajtja e fletës së votimit për Kandidatët për Kryetar 

Bashkie.” 

 

7. Pala e paditur, Komisioni Qendror i Zgjedhjeve, nëpërmjet përfaqësuesit të tij, kërkoi 

rrëzimin e padisë.  Qëndrimi i KQZ-së u mbështet në argumentet e KAS, mbi të cilat u mor 

vendimi objekt padie.  Në mënyrë të përmbledhur KQZ prapësoi se : 

 

7.1  Referuar pretendimit të paditësit se logot e subjekteve zgjedhore duhet të jenë të pasqyruara 

vetëm në fletën e votimit, ku votohet kandidati për anëtar këshilli bashkiak, dhe jo në atë fletë, 

ku votohet për Kryetarin e Bashkisë, sikurse edhe KAS ka vlerësuar, pika 3 e nenit 98 të Kodit 

Zgjedhor është e vlefshme për të gjitha llojet e zgjedhjeve dhe për të gjitha llojet e fletëve të 

votimit.  Elementët e përcaktuar në fjalinë e dytë të kësaj pike janë të detyrueshme për t'u 

përfshirë në fletën e votimit dhe Komisioneri nuk ka hapësirë diskreciale në zbatimin e kësaj 

fjalie. Nëse ligjvënësi do kishte pasur për qëllim që, për zgjedhjet e qeverisjes vendore, të 

përcaktonte elemente të ndryshme në secilën prej fletëve (një për kryetarin e njësisë së 

qeverisjes vendore dhe një për këshillin e bashkisë), atëherë do të bënte parashikime konkrete 

për to, siç ka bërë në rastin e nenit 97, pika 2, apo në rastin e nenit 98, pika 4. 

 

7.2 Nëse KAS do të ndryshonte vendimet e Komisionerit Shtetëror të Zgjedhjeve për 

kompozimin e fletës së votimit, do të cenonte parimin e ushtrimit të ligjshëm të diskrecionit. 

 

7.3 Referuar argumentit të paditësit se printimi i fletëve të votimit me logot e subjekteve do 

ketë kosto shumë herë më të lartë se sa printimi i këtyre fletëve pa logo, Sekretari i Përgjithshëm 

i KQZ-së u shpreh që në seancën publike të shqyrtimit administrativ pranë KAS, se kostoja në 

këtë rast është e papërfillshme në impaktin që sjell. 

 

7.4  Për sa i përket pretendimit të paditësit lidhur me konfondimin e zgjedhësve, ky argument 

duhet të provohet në mënyrë që të pranohet si i faktuar (siç shpreh edhe KolegjiZgjedhor 

Gjyqësor në vendimin e tij nr. 5, datë 04.04.2021).  Fakti që në votimin për këshillin bashkiak 

marrin pjesë, si rregull, një numër i lartë subjektesh, kurse në votimin për kryetarin e bashkisë 

ky numër është i reduktuar, mund të konsiderohet si element që i dallon mjaftueshëm dy fletët 

e votimit dhe dy votimet nga njëri tjetri. 

8.  Kolegji Zgjedhor Gjyqësor (në vijim Kolegji),  referuar akteve që i përkasin procedurës 

administrative të shqyrtimit të ankimit të koalicionit “Bashkë Fitojmë”, vendosi të njoftojë dhe 

lejojë pjesëmarrjen si person i interesuar të subjektit zgjedhor Partia Demokratike e Shqipërisë.  

Ky i fundit, duke shprehur interesin e tij për çështjen në shqyrtim, ka marrë pjesë në seancën 

dëgjimore të zhvilluar nga KAS, konform nenit 133, paragrafi 1, shkronja “b” të Kodit 

Zgjedhor.  Në këto kushte, si subjekt pjesëmarrës në procedurën administrative Partia 

Demokratike e Shqipërisë legjitimohet të marrë pjesë edhe në gjykimin e padisë, kundër 

vendimit të KAS.   

 

8.1 Lidhur themelin e çështjes, Kolegji, pasi analizoi faktet që qëndrojnë në themel të 

mosmarrëveshjes, si dhe pretendimet e ngritura, duke i vlerësuar ato në raport me dispozitat 

ligjore, vuri në diskutim nëse e drejta kushtetuese e zgjedhjes (aktive dhe pasive) është cenuar 

nga ushtrimi i pushtetit të KSHZ-së për hartimin e fletës së votimit për kandidatët për kryetar 

bashkie.  Për të zgjidhur këtë çështje, Kolegji i’u referua si parimeve kushtetuese, që garantojnë 

të drejtën për të zgjedhur dhe për tu zgjedhur, ashtu edhe rregullave të Kodit Zgjedhor, që 

përcaktojnë detyrat e KQZ-së, në funksion të organizimit të zgjedhjeve të lira e të ndershme. 

 

DISPOZITAT E ZBATUESHME TË KODIT ZGJEDHOR 

 

Neni 3 “Parime të përgjithshme” : “... 2. Zgjedhjet bëhen me votim të lirë, të fshehtë, të 

barabartë dhe të drejtpërdrejtë, sipas rregullave të parashikuara në këtë Kod.  Zgjedhësit e 

ushtrojnë lirisht të drejtën e votës.  ...” 

 

Neni 63 “Subjektet zgjedhore dhe kandidatët”:  “1. Subjekt zgjedhor është një parti politike ose 

një koalicion partish politike, të cilët paraqesin listë kandidatësh, sipas rregullave që 

përcaktohen në këtë Kod.  /  2. Subjekt zgjedhor mund të jetë edhe një shtetas shqiptar me të 

drejtë vote, i cili propozohet si kandidat për deputet apo për organet e qeverisjes vendore nga 

një grup zgjedhësish, sipas përcaktimeve të bëra në këtë Kod.  /  3. Kandidat është shtetasi që 

plotëson kushtet e parashikuara në nenet 45 dhe 69 të Kushtetutës dhe që regjistrohet si 

kandidat për deputet në KQZ ose si kandidat për kryetar bashkie ose për këshillat vendorë në 

KZAZ. ...” 

 

Neni 66 “Identifikimi i subjekteve zgjedhore” :  “Nëse dy parti politike ose koalicione kanë 

emër ose emblemë të njëjtë apo të ngjashme në atë masë saqë mund të shkaktojë konfuzion ose 

lajthitje të votuesve, atëherë KQZ-ja vendos cila parti ose cili koalicion ka të drejtë të përdorë 

emrin ose emblemën përkatëse për qëllime zgjedhore, duke marrë në konsideratë datën e 

themelimit ligjor të partive ose datën e regjistrimit të parë të koalicionit në KQZ. Për të 

përcaktuar datën e parë të regjistrimit të koalicioneve, KQZ-ja i referohet edhe zgjedhjeve të 

mëparshme.” 

 

Neni 67 “Lista e kandidatëve të partive dhe koalicioneve”:  “1. Partia politike ose koalicioni 

zgjedhor, në kuptim të nenit 65, që është regjistruar në KQZ si subjekt zgjedhor për zgjedhjet 

në Kuvend, depoziton në KQZ listën shumemërore të kandidatëve të tij për çdo zonë zgjedhore 

jo më vonë se 50 ditë para datës së zgjedhjeve.   /  Për zgjedhjet e organeve të qeverisjes 

vendore, kandidati për kryetar të njësisë së qeverisjes vendore dhe lista e kandidatëve për 

këshillat vendorë regjistrohen në KZAZ-në që mbulon njësinë e qeverisjes vendore brenda 

afatit të përcaktuar në këtë pikë. KZAZ-ja dorëzon një kopje të listës në KQZ brenda 48 orëve.  

...” 

 

Neni 97 “Fletët e votimit” :  “1. Për zgjedhjet për Kuvendin, zgjedhësi voton me një fletë votimi 

me ngjyrë dhe formë të njëjtë për të gjitha zonat zgjedhore.  /  2. Për zgjedhjet për organet e 

qeverisjes vendore zgjedhësi voton me dy fleta votimi me formë të njëjtë dhe me ngjyra të 

ndryshme, një për kryetarin e njësisë së qeverisjes vendore dhe një për këshillin e bashkisë.  /  

3. Shfuqizuar.  /  3/1. Ngjyra e fletës në zgjedhjet e qeverisjes vendore është e njëjtë në të dyja 

anët e saj.  /  4. Sasia e fletëve të votimit është e barabartë me numrin e zgjedhësve, duke i 

shtuar 2 për qind.” 

 

Neni 98 “Përmbajtja e fletëve të votimit” :  “1. Fletët e votimit për zgjedhjet përgatiten nga 

KQZ-ja. Fletët e votimit duhet të jenë prej letre, me ngjyrë, trashësi ose elemente konfigurimi 

të tilla që të mos lejojnë leximin e votës në pjesën e pasme të saj, si dhe të përmbajnë elemente 

sigurie, sipas përcaktimeve me akt normativ të KQZ-së.  /   Fleta e votimit përmban element 

teknik në formën e kodeve që identifikojnë zonën zgjedhore, qendrën e votimit, si dhe elemente 

të tjera identifikuese që nuk lexohen me sy të lirë.  /  2. Fletët e votimit prodhohen në blloqe pa 

kundërfletë. Numri i serisë së bllokut të fletëve të votimit shënohet në dokumentin që shoqëron 

bllokun e ambalazhuar, sipas përcaktimeve të KQZ-së.  /  3. Emrat e subjekteve zgjedhore 

vendosen në fletën e votimit, sipas rendit të përcaktuar në mënyrë të rastësishme nga shorti. 

Përbri emrit të partisë vendoset sigla, shkronja nistore dhe emri i kryetarit të partisë. Çdo 

subjekti që renditet në fletën e votimit i korrespondon hapësira përkatëse për shënimin e votës 

nga zgjedhësi.  /  4. Fleta e votimit për zgjedhjet për Kuvendin duhet të përmbajë hapësirën e 

posaçme për ushtrimin e votimit parapëlqyes për kandidatët e subjektit zgjedhor. Mënyra e 

votimit parapëlqyes përcaktohet nga KQZ-ja në varësi nga numri i subjekteve pjesëmarrëse në 

zgjedhje, duke respektuar kushtin që informacioni i përcjellë nga fleta e votimit të mos jetë tejet 

i ngarkuar, konfigurimi i fletës të jetë i qartë e i kuptueshëm për zgjedhësin dhe zgjedhësi ta 

ketë të lehtë orientimin për votimin e subjektit zgjedhor dhe të kandidatit të parapëlqyer.  /  5. 

KQZ-ja organizon hedhjen e shortit për detyrimet që rrjedhin nga ky nen, menjëherë sapo të 

ketë përfunduar regjistrimi i listës shumemërore në KQZ apo, sipas rastit, në KZAZ. Rregullat 

për hedhjen e shortit përcaktohen me akt normativ të KQZ-së.” 

 

VLERËSIMI I KOLEGJIT ZGJEDHOR GJYQËSOR 

 

9. Paraprakisht Kolegji Zgjedhor Gjyqësor evidenton rëndësinë e respektimit të rregullave të 

procesit zgjedhor, me qëllim garantimin e të drejtës për zgjedhje të lira, demokratike e të 

ndershme.  Në këtë kuadër edhe rregullat për hartimin e modelit të fletëve të votimit, duhet të 

zbatohen në përputhje me parimet kushtetuese, duke garantuar qartësinë e informacionit që 

përmban fleta e votimit dhe për rrjedhojë, edhe saktësinë e shprehjes së vullnetit të zgjedhësve.  

Normat e sipërcituara të Kodit Zgjedhor, referojnë paraprakisht në sistemin zgjedhor të 

Republikës së Shqipërisë, ku aplikohet sistemi proporcional i zgjedhjeve për Kuvendin dhe 

këshillat e bashkisë, si dhe ai maxhoritar për kryetarin e bashkisë.  Kjo do të thotë se, nëse një 

parti politike apo koalicion partish garojnë në zgjedhje, ato mund të paraqesin përkatësisht lista 

shumemërore për zgjedhjet për Kuvendin dhe këshillin e bashkisë, si dhe emrin e kandidatit 

përkatës për kryetar të bashkisë për zgjedhjet vendore.   

 

9.1 Si kandidatët e listës shumemërore, ashtu edhe kandidati për kryetar bashkie i përkasin 

subjektit zgjedhor, që e regjistron si të tillë në garë.  Këta dallojnë nga kandidatët e pavarur, që 

nuk propozohen dhe as mbështeten nga parti politike, por drejtpërdrejtë nga zgjedhësit.   

 

9.2 Regjistrimi i kandidatëve nga subjektet zgjedhore politike pasohet me rregulla strikte, që 

normojnë të gjithë procesin, përfshirë edhe fushatën zgjedhore dhe financimin e saj.  Kështu, 

për të siguruar një fushatë zgjedhore të barabartë dhe të ndershme, kandidatët e propozuar nga 

subjektet politike, përfitojnë garancitë ligjore të mbulimit të fushatës së tyre, në raport me të 

drejtat e subjektit që i ka propozuar (mbulimi mediatik, përfitimi i fondeve publike apo 

hapësirave publike për afishimin e materialeve propaganduese).  Qartazi, këta kandidatë lidhen 

dhe mbështeten nga subjekti zgjedhor që i ka propozuar, filozofia e tyre politike, programet, 

synimet dhe premtimet kundrejt zgjedhësve. 

 

9.3  Duke vijuar me procesin dhe konkretisht me materialin zgjedhor, pjesë e të cilit është fleta 

e votimit, në funksion të qëllimit të ligjshëm për proces të ndershëm, ligji parashikon edhe 

hartimin e modelit dhe përmbajtjes së saj.  Rregullat synojnë që të sigurojnë votimin e fshehtë, 

të lirë e të ndershëm.  Fleta e votimit dhe elementet e domosdoshëm të saj duhet të garantojnë 

qartësi për zgjedhësit, në funksion të identifikimit të subjektit përkatës zgjedhor, që dëshirojnë 

të votojnë, duke ushtruar të drejtën themelore politike, atë të për të zgjedhur. 

 

9.4 Dispozitat e Kodit Zgjedhor për fletët e votimit nuk parashikojnë në mënyrë të posaçme 

elementet e përmbajtjes së fletës së votimit për kryetar të bashkisë, duke mos pasur një rregull 

nëse, krahas kandidatit për kryetar bashkie, duhet të tregohet apo jo subjekti zgjedhor politik, 

që e ka propozuar, treguar nëpërmjet logos/emblemës së tij.  Vendosja e logos në fletët e votimit 

për kandidatët për kryetar bashkie për procesin zgjedhor që pritet të zhvillohet në datë 14 maj 

2023, përbën shkakun e mosmarrëveshjes, pasi subjekti zgjedhor koalicioni “Bashkë Fitojmë” 

i kërkoi KSHZ-së të mos e pasqyrojë këtë element në fletën e votimit për kandidatët për kryetar 

bashkie.  Sikurse është treguar edhe më sipër, sipas këtij subjekti zgjedhor, kryetari i bashkisë 

zgjidhet nëpërmjet një sistemi maxhoritar dhe zgjedhësit votojnë për individin dhe jo për 

subjektin politik, që e ka kandiduar.  Për rrjedhojë, sipas koalicionit “Bashkë Fitojmë” vendoja 

e logos së subjektit zgjedhor krijon konfuzion në vullnetin e zgjedhësve. 

 

9.5  Ky pretendim i subjektit zgjedhor koaliconi “Bashkë Fitojmë”, i cili nuk u gjet i bazuar si 

nga vetë KSHZ, ashtu edhe nga KAS që shqyrtoi ankimin administrativ, i’u paraqit edhe 

Kolegjit Zgjedhor Gjyqësor.  Kodi Zgjedhor garanton akcesin gjyqësor për parashtrimin e 

pretendimeve, ndaj vendimeve të KQZ-së, që cenojnë interesat e tyre të ligjshëm (neni 145 i 

Kodit Zgjedhor).  Në këtë kuadër, Kolegji ka detyrimin që të shqyrtojë pretendimin e subjektit 

zgjedhor koalicioni “Bashkë Fitojmë”, për të arritur në një përfundim të drejtë, nëse vendimi 

për të pasqyruar logon e subjektit zgjedhor në fletën për kandidatët për kryetar bashkie, cenon 

apo jo interesat e ligjshme të këtij subjekti.  Pyetjes së drejtpërdrejtë të Kolegjit, se cili ishte 

interesi i ligjshëm i shkelur në rastin në shqyrtim, përfaqësuesi i palës paditëse, i’u përgjigj në 

mënyrë të përgjithshme duke referuar në parimet kushtetuese, që garantojnë procesin e 

ndershëm zgjedhor dhe lirinë e zgjedhësve për të votuar.   

 

9.6  Kolegji Zgjedhor Gjyqësor, duke i’u referuar normave të Kodit Zgjedhor të sipërcituara, 

të interpretuara nën frymën e parimeve kushtetuese, që garantojnë ndershmërinë e procesit 

zgjedhor, fshehtësinë e votës dhe shprehjen e lirë të vullnetit të zgjedhësve, vlerëson se vendimi 

për të pasqyruar në fletën e votimit për kandidatët për kryetar bashkie edhe të logos së subjektit 

zgjedhor që i ka propozuar ata, nuk përbën cenim të interesave të ligjshme të subjektit zgjedhor 

ankues dhe as të procesit zgjedhor në tërësi.  Sikurse u përmend edhe më sipër, kandidatët e 

propozuar nga partitë politike apo koalicionet e tyre, janë qartazi të dallueshëm nga kandidatët 

e pavarur, që nuk mbështeten nga asnjë parti politike.  Për rrjedhojë, si procesi i paraqitjes së 

kandidatëve nga subjektet zgjedhore politike, ashtu edhe fushata zgjedhore dhe publikimi i 



14 

 

programeve dhe alternativave respektive, karakterizohen nga lidhja e drejtpërdrejtë e subjektit 

me kandidatin e vet.  Ky informacion u transmetohet edhe zgjedhësve në periudhën, që i 

paraprin ditës së votimit, duke bërë të mundur identifikimin e saktë të kandidaturave dhe 

përkatësisë politike të tyre, ose të qenit të kandidatit, i pavarur politikisht.  Ky informacion jo 

vetëm që nuk konfondon zgjedhësit, por përkundrazi i ndihmon ata për të kuptuar saktë secilën 

alternativë, që ofrohet për kryetar të bashkisë.  Në rastin në shqyrtim, zgjedhësit kanë të drejtën 

të marrin dijeni për të gjithë subjektet zgjedhore, që garojnë për secilin organ të qeverisjes 

vendore, si për këshillin bashkiak ashtu edhe për kryetarin e bashkisë.  Po ashtu, zgjedhësit 

kanë të drejtën të mësojnë edhe përkatësinë politike të secilit kandidat për kryetar bashkie, 

proces që realizohet kryesisht përgjatë fushatës zgjedhore, nëpërmjet komunikimit të 

subjekteve me zgjedhësit, si drejtpërdrejtë me ta, ashtu edhe nëpërmjet rrugëve të tjera 

(afishimi në publik i materialeve propaganduese, media tradicionale dhe ato sociale).  Në këtë 

mënyrë, e drejta për të zgjedhur dhe për të formuar lirisht vullnetin e zgjedhësve garantohet, 

dhe në momentin e votimit zgjedhësi është i qartë për subjektin zgjedhor, për të cilin do të 

votojë.  Duke i’u kthyer pretendimit të palës paditëse në këtë proces, sipas të cilit logo e 

subjektit zgjedhor në fletën e votimit për kandidatët e bashkisë krijon konfuzion dhe çorienton 

zgjedhësit në votimin e tyre individual, Kolegji e vlerëson të pabazuar.  Asociimi i kandidatit 

të propozuar nga një subjekt zgjedhor, me vetë këtë të fundit, nuk përbën një fakt çorientues 

për sa kohë që është vetë ligji, ai i cili ka përcaktuar rregullin për regjistrimin si të tillë të 

kandidatit (kandidati i subjektit zgjedhor përkatës).  Përkundrazi, sikurse arsyetohet edhe më 

lart, një garë e ndershme zgjedhore nënkupton transparencë maksimale, ndërsa logjikshëm 

prezumohet se vetë subjektet zgjedhore i promovojnë kandidatët e tyre.  Kandidati i subjektit 

zgjedhor politik nuk mund të njehsohet me kandidatin e pavarur dhe ndryshimi mes tyre 

qëndron pikërisht në lidhjen thelbësore politike dhe filozofike mes partisë/koalicionit dhe 

kandidatit të vet.  Në këto kushte, pasqyrimi i logos së subjektit zgjedhor në fletën e votimit 

për kandidatët e bashkive, që tregon përkatësinë politike të tyre, jo vetëm që nuk krijon 

konfuzion dhe as cenon lirinë e zgjedhjes, por përkundrazi pasqyron realitetin dhe tregon 

ekzaktësisht atë që i ka paraprirë hartimit të përmbajtjes së fletës së votimit, regjistrimit të 

kandidaturave në zgjedhje dhe propozuesin konkret (parti politike/koalicion apo vetë 

zgjedhësit).  Për rrjedhojë, subjekti zgjedhor koalicioni “Bashkë Fitojmë” si në ankimin 

administrativ, ashtu edhe nëpërmjet padisë para këtij Kolegji, nuk arriti të evidentojë asnjë 

shkak të ligjshëm, për të cilin vendimi i KSHZ-së, do të mund të cilësohej si i paligjshëm, 

lidhur me pasqyrimin e logos së partisë politike apo koalicionit, subjekt zgjedhor propozues i 

kandidatit për kryetar të bashkive.   

PËR KËTO ARSYE 

 

Kolegji Zgjedhor Gjyqësor, bazuar edhe në nenin 158, pika 1, shkronja “b dhe nenin 159 të 

Kodit Zgjedhor 

 

V E N D O S I 

 

- Rrëzimin e padisë. 

- Shpenzimet gjyqësore siç janë bërë. 

- Ky vendim është i formës së prerë dhe ndaj tij nuk lejohet ankim. 

 

U shpall në Tiranë, më datë 21.04.2023. 

 

      GJYQTARE                                  GJYQTARE                               GJYQTARE 

 Manjola XHAXHO                      Alma KOLGJOKA         Edlira   PETRI 

 

 

 

                                GJYQTARE                                      GJYQTARE 

                              Emona   MUÇI                                Esmeralda XHILI 


